
Avalokiteshvara Stava

ಅವಲೋಕಿತೇಶ್ವರಸ್ತವಃ

ಓಂ ನಮೋಽವಲೋಕಿತೇಶ್ವರಾಯ .

ಭುವನತ್ರಯವಂದಿತಲೋಕಗುರುಮಮರಾಧಿಪತಿಸ್ತುತಬ್ರಹ್ಮವರಂ .

ಮುನಿರಾಜವರಂ ದ್ಯುತಿಸಿದ್ಧಿಕರಂ ಪ್ರಣಮಾಮ್ಯವಲೋಕಿತನಾಮಧರಂ .. 1..

ಸುಗತಾತ್ಮಜರೂಪಸುರೂಪಧರಂ ಬಹುಲಕ್ಷಣಭೂಷಿತದೇಹವರಂ .

ಅಮಿತಾಭತಥಾಗತಮೌಲಿಧರಂ ಕನಕಾಬ್ಜವಿಭೂಷಿತವಾಮಕರಂ .. 2..

ಕುಟಿಲಾಮಲಪಿಂಗಲಧೂಮ್ರಜಟಂ ಶಶಿಬಿಂಬಸಮುಜ್ಜ್ವಲಪೂರ್ಣಮುಖಂ .

ಕಮಲಾಯತಲೋಚನಚಾರುವರಂ ಹಿಮಖಂಡವಿಪಾಂಡುರಗಂಡಯುಗಂ .. 3..

ಅಧರಂ ಜಿತಪಂಕಜನಾಭಿಸಮಂ ಶರದಂಬುದಗರ್ಜಿತಮೇಘರುತಂ .

ಬಹುರತ್ನವಿಭೂಷಿತಬಾಹುಯುಗಂ ತನುಕೋಮಲಶಾದ್ವಲಪಾಣಿತಲಂ .. 4..

ಮೃಗಚರ್ಮವಿವೇಷ್ಟಿತವಾಮತನುಂ ಶುಭಕುಂಡಲಮಂಡಿತಲೋಲಧರಂ .

ವಿಮಲಂ ಕಮಲೋದರನಾಭಿತಲಂ ಮಣಿಮಂಡಿತಮೇಖಲಹೇಮವರಂ .. 5..

ಕಟಿವೇಷ್ಟಿತಚಿತ್ರಸುವಸ್ತ್ರಧರಂ ಜಿನಬೋಧಿಮಹೋದಧಿಪಾರಗತಂ .

ಬಹುಪುಣ್ಯಮುಪಾರ್ಜಿತಲಬ್ಧವರಂ ಜ್ವರವ್ಯಾಧಿಹರಂ ಬಹುಸೌಖ್ಯಕರಂ .. 6..

ಶುಭಶಾಂತಿಕರಂ ತ್ರಿಭವಾಸ್ಯಕರಂ ಸಚರಂ ಖಚರಂ ಸ್ತುತಿದೇಹಧರಂ .

ವಿವಿಧಾಕುಲನಿರ್ಜಿತಮಾರಬಲಂ ದಶಪಾರಮಿತಾಪರಮಾರ್ಥಕರಂ .. 7..

ಚತುರಸ್ರವಿಹಾರವಿವೇಕಪರಂ ತಥತಾದ್ವಯಬೋಧವಿಬೋಧಕರಂ .

ಮಣಿನೂಪುರಗರ್ಜಿತಪಾದಯುಗಂ ಗಜಮಂದವಿಲಂಬಿತಹಂಸಗತಿಂ .. 8..

ಪರಿಪೂರ್ಣಮಹಾಮೃತಲಬ್ಧಧೃತಿಂ ಕ್ಷೀರೋದಜಲಾರ್ಣವನಿತ್ಯಗತಿಂ .

ಶ್ರೀಪೋತಲಕಾಭಿನಿವಾಸರತಿಂ ಕರುಣಾಮಯನಿರ್ಮಲಚಾರುದೃಶಂ .. 9..

ಇತಿ ಶ್ರೀಮದಾರ್ಯಾವಲೋಕಿತೇಶ್ವರಭಟ್ಟಾರಕಸ್ಯ
ಚಂದ್ರಕಾಂತಾಭಿಕ್ಷುಣೀವಿರಚಿತಃ ಸ್ತವಃ ಸಮಾಪ್ತಃ ..

